Hindi
चरण 1: अन्य वयस्कों के साथ सहमति के बारे में बात करना
आइए सहमति के बारे में हम सब एक मत हों 




सहायता उपलब्ध है
सहमति के बारे में बात करना, या यहाँ तक कि इस गाइड को पढ़ना, कुछ लोगों के लिए पुराने घावों को ताज़ा करने वाला हो सकता है।
परामर्श एवं सहायता सेवाएँ
1800RESPECT (1800 737 732)
1800respect.org.au
यौन हमलों संबंधी ऑस्ट्रेलियाई सहायता सेवाओं की डायरेक्टरी 
nasasv.org.au
मेन्सलाइन (पुरुषों के लिए सहायता सेवा- MensLine) (1300 78 99 78)
mensline.org.au
13YARN – 13 92 76
13yarn.org.au
Lifeline (लाइफ़लाइन) (13 11 14)
lifeline.org.au
यदि आप तत्काल किसी ख़तरे में हैं, तो कृपया 000 पर कॉल करें
किसी ऐसे व्यक्ति की बातों पर किस प्रकार प्रतिक्रिया करें जो यौन हिंसा या अपने ऊपर हुए हमले के अनुभवों के बारे में बताता है
यौन हिंसा के शिकार होने के अनुभवों के प्रकट किए जाने पर सहानुभूतिपूर्ण प्रतिक्रियाएँ, पीड़ितों को यह महसूस करने में मदद करती हैं कि उनकी बात सुनी गई है और ये उनके द्वारा अतिरिक्त मदद प्राप्त करने के निर्णय लेने में महत्वपूर्ण भूमिका निभाती हैं।
सबसे महत्वपूर्ण चीज़ें जो आप कर सकते हैं, वे हैं:
उनकी बात को बिना बाधा डाले ध्यान से सुनें और और उनके बारे में कुछ ग़लत धारणा न बनाएँ 
उन्हें विश्वास दिलाएँ कि आप उनके द्वारा बताई गई बातों पर विश्वास करते हैं 
उन्हें बताएँ कि उन्हें आपका सहयोग प्राप्त है
प्रतिक्रिया करने का सर्वोत्तम तरीक़ा इस बात पर निर्भर करेगा कि वे अपने अनुभव कब प्रकट करते हैं। यदि उनके साथ आगे भी यौन हिंसा होने या उन पर हमला होने का ख़तरा है, तो उन्हें तत्काल सुरक्षा की आवश्यकता हो सकती है।
अनेक प्रकार की राष्ट्रीय, राज्यों की और क्षेत्रीय सहायता सेवाएँ भी उपलब्ध हैं।
[image: Couple sitting beside each other, hands nearly touching]
यौन-संबंधी सहमति क्या है?
यौन-संबंधी सहमति यौन-क्रिया में भाग लेने के लिए लोगों के बीच एक स्वतंत्र, स्वैच्छिक और जानकारीपूर्ण समझौता है। इस समझौते का होना केवल तभी माना जाता है जब ये लोग परस्पर और वास्तव में महसूस करते हैं कि वे उस यौन क्रिया में भाग लेना चाहते हैं और सक्रिय रूप से यह सुनिश्चित करते हैं कि उनका साथी भी शामिल होना चाहता है।
इसका मतलब यह है कि यौन गतिविधि के लिए सहमति केवल तभी होती है जब इसमें प्रत्येक व्यक्ति:
भाग लेने के लिए आपस में सहमत हैं 
वास्तव में भाग लेना चाहते हैं –उन्हें ऐसा तो नहीं लग रहा कि उनके पास कोई और चारा नहीं है और उन्हें यह करना ही होगा 
वे आपस में यह सुनिश्चित करते हैं कि प्रत्येक व्यक्ति इसमें भाग लेना चाहता है
वे स्पष्ट और खुले तरीक़े से दर्शाते या कहते हैं कि वे इसमें भाग लेना चाहते हैं। 
यौन-सहमति यौन गतिविधियों से संबंधित है, जैसे:
संभोग
किसी को कामुक तरीक़े से छूना
यौन संबंधी चित्र साझे करना
ऑनलाइन यौन गतिविधियाँ और सेक्स संबंधी संदेश भेजना (सेक्सटिंग)।
यौन-सहमति निम्नलिखित नहीं होती है:
एक समस्या जिसे हल करना है
एक लेन-देन या एक अनुबंध - एक आदान-प्रदान जहाँ व्यक्ति सहमति ‘देता’ या ‘प्राप्त’ करता है।
सहमति को समझना और उसको व्यक्त करना उन कुशलताओं के एक समूह का हिस्सा है जिन्हें सीख कर लोग सुरक्षित और स्वस्थ यौन संबंध बना सकते हैं। यौन गतिविधि को हिंसा, दबाव और नियंत्रण से मुक्त रखने के लिए सहमति का होना अनिवार्य है।
सहमति क्यों महत्वपूर्ण है?
सुरक्षित और स्वस्थ नज़दीकी अनुभवों के लिए सहमति आवश्यक है। यह सम्मान, परस्पर बातचीत का रास्ता और विश्वास पैदा करती है, जिससे साथी (partners) अपनी इच्छाओं और सीमाओं को स्वतंत्र रूप से व्यक्त कर पाते हैं। यह उनके बीच मज़बूत संबंध भी बनाती है।
[image: Couple with feet intercoupled on couch ]

हमें यौन-सहमति की परवाह क्यों करनी चाहिए?
हाल के शोध से पता चला है कि युवा लोग इस बात से सहमत हैं कि उनके जीवन में जो वयस्क हैं उन्हें यौन-सहमति के बारे में उनसे बातचीत करनी चाहिए। 
[image: Couple embracing in bed]
सहमति के बारे में बात करना कोई ऐसी चीज़ नहीं है जो केवल तभी हो जब कोई ग़लत बात हो जाती है।
सहमति देने के लिए तैयार होना, सहमति न देना और सहमति को संप्रेषित करना कुशलताओं का एक ऐसा समूह है, जिन्हें कोई भी सीख सकता है। इस तरह के वार्तालाप प्रत्येक युवा के विकास का एक महत्वपूर्ण हिस्सा बन जाते हैं।
हम सहमति के बारे में कैसे सोचते हैं?
सहमति पर लोगों के अलग-अलग दृष्टिकोण होते हैं। यह कैसी दिखती है, इसमें क्या-क्या शामिल होता है, इस पर चर्चा करना आसान है या मुश्किल।
16 से 24 साल के युवाओं के रवैये पर किए गए एक अध्ययन से पता चला है कि 33% इस बात से सहमत हैं कि ‘पुरुषों से बदला लेने के उद्देश्य से उन पर यौन उत्पीड़न के आरोप लगाना आम बात है।’ इससे पता चलता है कि युवा लोगों को सहमति और यौन हिंसा को पहचानने में कठिनाई का सामना करना पड़ सकता है।[footnoteRef:1] [1:  महिलाओं के खिलाफ़ हिंसा के प्रति राष्ट्रीय समुदाय का दृष्टिकोण सर्वेक्षण 2017 और 2021] 

यद्यपि, सकारात्मक जानकारी प्रदान करने से युवाओं को परस्पर सम्मानजनक रिश्ते विकसित करने और अनिष्ट को रोकने में मदद मिल सकती है। लेकिन इससे पहले की हम युवाओं से बात करें, हमें वयस्कों से बातचीत करने पर ध्यान देने की ज़रूरत है।
[image: Seated couple holding each other] 

हमें पहले अन्य वयस्कों से बात क्यों करनी चाहिए?
युवा लोगों से बात करने से पहले, हमें उन्हें एक सर्वसम्मत संदेश देने के लिए सहमति के बारे में समान विचार बनाने की आवश्यकता है।
अकसर, वयस्कों के बीच यौन-सहमति पर चर्चा नहीं की जाती है, क्योंकि ऐसा करने में असुविधा महसूस होती है और लोग इस विषय पर बात करने से कतराते हैं।
 इस समस्या को सुलझाने का सबसे अच्छा तरीक़ा consent.gov.au पर दिए गए संसाधनों का उपयोग करके स्वयं को शिक्षित करना और अन्य वयस्कों के साथ चर्चा करना है। हो सकता है कि सहमति पर आपके व्यक्तिगत विचार दूसरों के विचारों से न मिलते हों और यह ठीक है। 
बातचीत के माध्यम से एक साझा समझ बन सकती है।
जब सहमति की बात आती है तो याद रखने के लिए पाँच बातें
5 मुख्य बातें हैं जो यौन-सहमति को परिभाषित करने में मदद करती हैं:
1. सहमति स्वतंत्र और स्वैच्छिक है
सहमति हमेशा एक स्वतंत्र विकल्प होती है किसी भी शामिल व्यक्ति की सहमति नहीं मानी जाएगी यदि वह:
उसके साथ हिंसा की जाती है
उसे कुछ करने के लिए मज़बूर किया जाता है या उस पर दबाव डाला जाता है
डरा हुआ या धमकाया हुआ महसूस करता है
अपमानित महसूस करता है
उसे लगता है उससे कुछ छीन लिया गया है
सोचता है कि उसकी जासूसी की जा रही है या उसे ट्रैक किया जा रहा है
महसूस करता है कि उसे नियंत्रित किया जा रहा है।
सहमति शर्तों के साथ नहीं की जाती। यह स्वतंत्र रूप से, अपनी पसंद से और बिना किसी हिचकिचाहट के दी जानी चाहिए।
[image: Couple with overlapping legs in bed]


2. स्पष्ट रूप से और जानकारी के आधार पर 
हर शामिल व्यक्ति वास्तव में आश्वस्त या उत्साही महसूस करता है और समझता है कि वह किस बात से सहमत है। सहमति तब होती है जब हर कोई:
यौन क्रिया में भाग लेना चाहता है
समझता है कि वह यौन गतिविधि क्या होगी।
किसी एक यौन गतिविधि, जैसे चुंबन या स्पर्श के लिए सहमति देने का मतलब अन्य यौन गतिविधियों के लिए सहमति देना नहीं है। गतिविधि कैसे की जाएगी, उसमें कंडोम और गर्भनिरोधक का प्रयोग किया जाएगा या नहीं, इस पर भी प्रत्येक व्यक्ति को अपनी सहमति देनी होगी।
3. सक्रिय रहना और परस्पर सूचित किया जाना
सहमति पूरी तरह से परस्पर सूचित किए जाने के बारे में है। साथियों को यह जाँचने के लिए सक्रिय रूप से कुछ कहने या करने की ज़रूरत है कि उनका साथी किसी यौन गतिविधि में भाग लेना चाहता है या नहीं।
लोग निम्न बातों के द्वारा सहमति व्यक्त कर सकते हैं:
बोलकर - जैसे “क्या मैं तुम्हें गले लगा सकता/सकती हूँ?”, “क्या तुम ऐसा करना चाहोगे...?”, “क्या यह अच्छा लगता है?”
बिना शब्दों के दर्शाना - जैसे उत्साही शारीरिक भाषा से, सक्रिय भागीदारी से, अपने क़रीब खींच कर 
लिख कर - उदाहरण के लिए, ऑनलाइन यौन गतिविधि के दौरान।
लोगों को यह आवश्यक रूप से जाँचना चाहिए कि क्या उनका साथी यौन गतिविधि में भाग लेना चाहता है। ‘नहीं’ ना कहने का मतलब यह नहीं है कि कोई सहमति दे रहा है; उन्हें यह बताना होगा कि वे सहमति दे रहे हैं। यदि हिचकिचाहट या अनिश्चितता के कोई संकेत हैं, जैसे कि निश्चल हो जाना, तो इसका मतलब है कि व्यक्ति की सहमति नहीं है। जाँचने के लिए निम्न बातें कही जा सकती हैं:
"क्या आप धीमे-धीमे आगे क़दम बढ़ाना चाहते हैं?"
"क्या आप कुछ देर के लिए रुकना चाहते हैं?"
"क्या आप इसे रोक देना चाहते हैं?"
"यदि मैं हमारे लिए थोड़ा पानी लाऊँ तो कैसा रहेगा?"
शारीरिक उत्तेजना का मतलब भी यह नहीं है कि सहमति है। सहमति के विभिन्न स्तर या उसकी कोई मात्रा नहीं होती। या तो सहमति है या सहमति नहीं है।
4. लगातार सहमति और पारस्परिक सहमति
सहमति एक सतत एवं साझी प्रक्रिया है। यह सुनिश्चित करना, गतिविधि में शामिल प्रत्येक व्यक्ति की ज़िम्मेदारी है कि सहमति पूरे समय बनी रहे। आप यौन गतिविधि शुरू करने से पहले इसे केवल एक बार नहीं बताते हैं, और कोई भी व्यक्ति यौन गतिविधि के दौरान किसी भी समय अपनी सहमति वापस ले सकता है।
यदि एक व्यक्ति सहमति देता है लेकिन दूसरा नहीं, तो यहाँ कोई सहमति नहीं है। यह आवश्यक है कि सभी लोग यह व्यक्त करें कि वे यौन क्रिया में भाग लेना चाहते हैं।
[image: Woman whicpering in man's ear]
5. समर्थ एवं सक्षम 
यौन गतिविधि में शामिल प्रत्येक व्यक्ति को सहमति देने या यह बताने में सक्षम होना चाहिए कि वे सहमति नहीं दे रहे हैं। लोग सहमति नहीं दे सकते यदि निम्न बातें लागू होती हैं:
वे सहमति की उम्र (16 या 17) से कम आयु के हैं - सहमति की उम्र ऑस्ट्रेलिया के विभिन्न हिस्सों में अलग-अलग है और सहमति से यौन संबंध बनाने वाले इस आयु के उन लोगों के लिए अपवाद है, यदि वे समान आयु के हैं
वे शराब के नशे में हैं, या नशीली दवाओं या शराब से अत्यधिक प्रभावित हैं 
वे बेहोश हैं –जागृत और सचेत नहीं हैं।
भागीदारों को यह जाँचने के लिए सक्रिय रूप से कुछ कहने या करने की ज़रूरत है कि क्या उनका साथी सहमति देने के लिए सक्षम है और यौन गतिविधि में भाग लेना चाहता/चाहती है।
अधिक जानने के लिए consent.gov.au पर जाएँ।
दूसरों के साथ बातचीत करना 
अन्य वयस्कों के साथ चर्चा करने में सहायता के लिए, आप इन वार्तालाप शुरू करने में सहायक बातों का उपयोग करने पर विचार कर सकते हैं। 
[image: Closeup of couple talking]
पालन-पोषण के बारे में बातचीत की शुरुआत करने के लिए कुछ वाक्य
आप अपने बच्चों से असुविधाजनक विषयों पर कैसे बात करते हैं?
आप किस बात को उस व्यक्ति की उम्र के अनुसार बातचीत करने के लिए उपयुक्त मानते हैं और क्यों? 
हम बच्चों को किसी की अस्वीकृति या किसी के द्वारा सहमति वापस लिए जाने का आदर करने के बारे में कैसे सिखा सकते हैं?
रिश्तों के बारे में बातचीत की शुरुआत करने के लिए कुछ वाक्य
सुरक्षित यौन गतिविधि और स्वस्थ संबंधों के लिए सहमति क्यों महत्वपूर्ण है?
क्या किसी प्रतिबद्ध, दीर्घकालिक रिश्ते की तुलना में एक नए रिश्ते में यौन-सहमति माँगना अधिक महत्वपूर्ण है?
क्या आपको सहमति के लिए किसी के साथ रिश्ते में होने की आवश्यकता है? 
सहमति के बारे में बातचीत की शुरुआत करने के लिए कुछ वाक्य
आप सहमति होने को कैसे बताते हैं, और क्या कोई ऐसी परिस्थितियाँ हैं जहाँ सहमति का होना वैसे ही माना जा सकता है? 
क्या सहमति के बारे में आपके विचार आपकी संस्कृति या धार्मिक मान्यताओं से प्रभावित होते हैं?
क्या सहमति के बारे में बात करने से रिश्ते ख़राब हो जाते हैं? यदि हाँ, तो हम इस समस्या को कैसे सुलझा सकते हैं?
सहमति संबंधी अकसर पूछे जाने वाले प्रश्न
क्या आपको फ़ोटो या वीडियो के लिए सहमति देने की आवश्यकता है?
किसी की छवि या वीडियो साझा करने से पहले आपको हमेशा सहमति माँगनी चाहिए। 
आप निम्न बातें पूछकर डिजिटल गतिविधि के लिए सहमति प्राप्त कर सकते हैं:
“क्या मैं आपका फ़ोटो/वीडियो ले सकता/सकती हूँ?”
“क्या मैं आपका यह वीडियो/फ़ोटो [नाम/ग्रुप चैट लिखें] के साथ साझा कर सकता/सकती हूँ?”
“क्या मैं आपका यह वीडियो/फ़ोटो अपने [सोशल मीडिया प्लेटफ़ॉर्म का नाम लिखें] पर पोस्ट कर सकता/सकती हूँ?”
किसी की सहमति के बिना उसकी निजी, यौन संबंधी, लज्जाजनक या अनुचित सामग्री दूसरों के साथ साझा करना कभी भी ठीक नहीं होता। कोई ऐसी सामग्री बनाने से उसे साझा करने की अनुमति स्वत: नहीं मिल जाती।
अंतरंग सामग्री साझा करने के लिए दूसरों पर दबाव डालना स्वीकार्य नहीं है और यदि कोई अपनी अंतरंग सामग्री आपको भेजता है तो आपके लिए उसे अपनी अंतरंग सामग्री देना आवश्यक नहीं है। यदि आप कुछ साझा करने के बारे में अनिश्चित हैं या आपको ऐसा करना अच्छा नहीं लग रहा, तो रुकें, विचार करें और मार्गदर्शन लें।
माता-पिता के लिए छवि संबंधी सहमति पर अधिक संसाधनों के लिए eSafety पर जाएँ।
क्या ऐसी कोई स्थितियाँ हैं जहाँ किसी के चाहे बिना उनके शरीर पर ध्यान देना स्वीकार्य है? 
स्थिति चाहे जो भी हो, किसी के बिना चाहे उसके शरीर पर ध्यान देना कभी भी उचित नहीं हो सकता। हर किसी को सुरक्षित और आरामदायक महसूस करने का अधिकार है, और किसी को भी कभी-भी किसी की सहमति नहीं समझ लेनी चाहिए।
क्या सहमति माँगने से मूड ख़राब हो जाता है?
बिल्कुल भी नहीं। सहमति के विषय पर अत्यधिक औपचारिक या ख़राब महसूस करने की ज़रूरत नहीं है। यह "आपकी किसमें रुचि है?" जैसे प्रश्न पूछने जितना सरल हो सकता है। या "क्या आप इस गतिविधि को करते रहना चाहते/चाहती हैं?"
यह सुनिश्चित किए बिना आगे बढ़ना कि दूसरा व्यक्ति वास्तव में सहज और इच्छुक है या नहीं, वास्तव में 'मूड ख़राब' कर देगा।
[image: Woman holding a mobile phone] 

यदि आप आपको कुछ करना अच्छा नहीं लग रहा है तो आप अपनी सहमति किस प्रकार वापस ले सकते हैं?
आप यौन संबंधों के किसी भी बिंदु पर अपना मन बदल सकते हैं, और आपके कहने पर हर किसी को इसे रोकना होगा। प्रत्येक व्यक्ति को यह निर्णय लेने का अधिकार है कि उसके शरीर के साथ क्या होगा। 
मौखिक उदाहरण ऐसे हो सकते हैं:
“मैंने अपना इरादा बदल लिया है”
“मुझे यह करना अच्छा नहीं लग रहा”
“मैं इसे अब और नहीं करना चाहता/चाहती”
अप्रत्यक्ष अभिव्यक्तियाँ भी सहमति वापस लेने का संकेत दे सकती हैं। उदाहरण के लिए:
“मैं थक गया/गई हूँ”
“मैं इसके बारे में निश्चित नहीं हूँ”
“मुझे यकीन नहीं है कि मैं अभी-भी मूड में हूँ”
हर किसी को अपनी सीमाओं को मौखिक रूप से बताना आसान नहीं लगता। ग़ैर-मौखिक अभिव्यक्ति शब्दों की तरह ही मान्य है। जानने के लिए कुछ ग़ैर-मौखिक संकेत ये हैं:
गतिविधि में सक्रिय रूप से भाग लेना बंद कर देना 
स्थिर या शांत हो जाना
आँखों से संपर्क करने से बचना या दूसरी ओर देखना 
शारीरिक रूप से व्यक्ति से दूर हट जाना 
तनाव या परेशानी के लक्षण दिखाना।
स्पष्ट और खुल कर बताना महत्वपूर्ण है। हर किसी को ऐसी सीमाएँ निर्धारित करने का अधिकार है जिनके दायरे में वे सुरक्षित और सम्मानित महसूस कर सकें।
क्या किसी के रूप-रंग की तारीफ़ करना ठीक है?
किसी की वास्तव में तारीफ़ करना और बिना दूसरे के चाहे, यौन भावना से प्रेरित या यौन आक्रामक उत्पीड़न के लिए ऐसा करने के बीच अंतर है। क्या यह सभी सम्मिलित लोगों को अच्छा लग रहा है, और क्या यह उनकी शारीरिक भाषा से या मौखिक रूप से स्पष्ट है? यदि आप निश्चित नहीं हैं, तो यह उनसे पूछने का समय है।
क्या किसी दीर्घकालिक रिश्ते की तुलना में नए रिश्ते में यौन-सहमति माँगना अधिक महत्वपूर्ण है?
किसी भी प्रकार के रिश्ते में तथा रिश्ते के बाहर की किसी भी यौन गतिविधि में सहमति माँगना आवश्यक है। 


अगले क़दम
सहमति के बारे में देरी करना ठीक नहीं है, क्योंकि सहमति के बारे में एक पूरी पीढ़ी की समझ आज हमारे सीखने, समझने और इसके बारे में बात करने पर निर्भर करती है।
बातचीत को आगे बढ़ाने में सहायता के लिए कृपया अतिरिक्त संसाधनों और साधनों (tools) को देखें:
सहमति वेबसाइट
युवा लोगों के साथ बातचीत करने के लिए मार्गदर्शिका - जिसमें सहमति के बारे में अकसर पूछे जाने वाले प्रश्न शामिल हैं
वार्तालाप शुरू करने के तरीके
सहमति किट - घर और अपने समुदाय में उपयोग हेतु डाउनलोड करने के लिए सामग्री और साधन
The Line – सहमति के बारे में अधिक जानकारी के लिए

